Tiga tahap penilaian
pokok berisiko

KUALA LUMPUR - Dewan Bandaraya Kuala
Lumpur (DBKL) mempunyai mekanisme pe-
mantauan berkala terhadap pokok-pokok yang
dikenal pasti berisiko dan berusia khususnya di
jajaran jalan raya utama ibu kota.

Menteri di Jabatan Perdana Menteri (Wilayah
Persekutuan), Dr Zaliha Mustafa berkata, penilai-
an pokok berisiko mempunyai tiga peringkat iaitu
tahap satu melibatkan non-arborist membuat pe-
meriksaan pokok melalui penilaian visual ber-
dasarkan pengalaman kerja dan pengetahuan
dalam bidang arborikultur.

“Tahap dua ialah melalui Visual Tree Assesment
(VTA) yang dilaksanakan oleh arborist bertauliah
dengan menggunakan standard ditetapkan oleh
International Society of Arboriculture (ISA).

“Tahap tiga pula merupakan penilaian ter-
hadap keadaan struktur pokok menggunakan
peralatan khas yang dinamakan resistrograph dan
menggunakan khidmat tree climber untuk mem-
buat penilaian di setiap bahagian atas pokok,”
katanya.

Beliau berkata, penilaian dan pemeriksaan
pokok bagi tahap satu dijalankan setiap 10 bulan
manakala bagi tahap dua dan tiga, ia dilaksanakan
di lokasi mempunyai sejarah kegagalan pokok
dan pokok berusia yang berisiko tinggi.

Menurutnya, ia termasuk bagi pokok-pokok
di lokasi berfrekuensi tinggi berdasarkan peng-
gunaan orang awam dan kawasan padat dengan
harta benda berharga.

Zaliha berkata, pemeriksaan VTA yang dilaku-
kan oleh DBKL membolehkan kesihatan dan ke-
suburan bahagian pokok yang tidak boleh dilihat
seperti bahagian akar, batang dan silara pokok
diperiksa secara komprehensif dan terperinci.

Beliau berkata demikian ketika menjawab soal-
an Senator Datuk Mohd Hisamudin Yahaya me-
ngenai bentuk pemantauan berkala oleh DBKL
terhadap pokok berisiko dan berusia di ibu kota.

Sementara itu, Zaliha berkata, pihaknya juga
telah mengenal pasti spesies pokok yang boleh
ditanam bagi menggantikan pokok-pokok be-
risiko. - Bernama



